
L ouvertir nouvo batiman
Lasanble Nasyonal sa
semenn pa pou en levenn-
man ki anmenn lafyerte

pour nou nasyon.
Lenportans sa lokazyon in perdi

konpletman akoz nou pa’n kapab met
debout nou prop batiman lasanble, ki
senbol nou demokrasi. 

Dan sa seremoni, nou pou tande
ankor enn fwa ki sa batiman in ganny
donnen par en pouvwar etranze, dan sa
ka Goverman Repiblik Popiler Lasin. 

Resaman nou’n aprann ki
Governman Lasin pou osi donn en bati-
man pour Sistenm Zidisyer, ki konpri
nou Lakour Siprenm, Lakour Dapel e
bann Lakour Mazistra. 

Sesel i kapab aksepte avek dignite
plizyer kalite kado donnen par en pou-
vwar etranze. Lopital, lekol, klinik,
semen, reservwar, tou sa la i akseptab.
Nou remersi gouvernman e lepep
Sinwan pour zenerozite ki zot in montre
par bann lasistans ki in donnen pour nou
devlopman. 

Me Lasanble Nasyonal e Sistenm
Zidisyer i 2 brans Gouvernman dan nou
demokrasi. Zot egal ek biro Prezidan
koman en senbol nou Gouvernman. I
neseser ki sa bann lenstitisyon si enpor-
tan i reste senbol nou nasyon Seselwa.
Pour nou les en pouvwar etranze fer sa
de lenstitisyon i vedir ki nou’n perdi nou
lendepandans e nou lafyerte koman en
nasyon.

Sa in arive pa akoz nou napa
mwayen pour fer sa bann batiman. I
senpleman akoz en mank prensip. Sa
bann senbol nou nasyon pa enportan
pour SPPF. 

Nou depans en kantite lo lezot kek-
soz ki napa sa lenportans ki Lasanble
Nasyonal e Zidisyer i annan. Nou ti
kapab rod larzan pour fer sa bann lensti-
tisyon nou menm. Dimoun  dan Sesel
ti’an pare pou kontribye pour nou fer sa
bann batiman si nou ti’n fer kler ki
lenportans nou atase avek zot. 

Dan sa trant an ki’n pase, Prezidan
Michel ek son parti in detri nou lekono-
mi e gaspiy nou larises. Zot in fer ki
nou’n ganny deklare fayit. Prezan ziskan
nou lafyerte nasyonal nou bezwen vann,
parey nou later e nou teritwar. Ni nou
later nou konn donn son prop valer akoz
i ganny vann pour en roupi.

SNP in anons son desizyon pou pa
partisip dan seremoni louvertir Lasanble
Nasyonal. I fer sa avek regre ki senbol
nou nasyon, nou demokrasi e nou lafy-
erte i ganny met dekote. SNP in osi
anons son dezapwentman ki Manm
Lasanble zot-menm pou ganny met
dekote pour sa seremoni louvertir. SNP i
kwar ki seremoni donn sa batiman ek
Governman ti’n devre separe avek
Louvertir Lasanble. Seremoni donn sa
batiman ti kapab ant Gouvernman Lasin
ek Gouvernman Sesel. Me dan Louvertir
Lasanble, bann zofisye e manm sa
lenstitisyon ti devre pran rol prensipal
akoz sa i zot Lasanble.

Bidze 2010
Bokou koze, bokou kestyon, bokou konfizyon

Lafyerte Nou Nasyon 
in Ganny Zet Dekote

V i ki Lider Lopozisyon, Msye
Wavel Ramkalawan, pou fer
son larepons lo ladres bidze

2010 lendi prosen selman, SNP pe
rezerv son bann remark, komanter e
propozisyon pour sa moman enpor-
tan. Alors, nou pe demann tou
Seselwa, sirtou bann ki’n vreman
konfize apre sa speech plis ki 2 zerd’-
tan par Minis Finans, pou asiz dan-
bor zot radyo e ekout sa ki SNP i
annan pou dir.

Me antretan, nou annan detrwa pti
kestyon ki nou pe poze pour tou dimoun
reflesi lo sa ki’n ganny dir par Msye
Danny Faure:

1. Akoz eski Prezidan Larepiblik,
Msye Michel, in sove e kit pei zis avan
sa ladres bidze? Kwa ki ti sitan enpor-
tan pour li al fer Cuba dan sa moman

kot Seselwa pe vwar zot lavi dan boul-
vers e konfizyon? En prezidan ki annan
en leker pour tou son pep i merit prezan
ler bann desizyon pe ganny anonse lo
lavenir lekonomi nou pei.

2.  Akoz eski SBC in deside, pour
premye fwa, pas sa diskour bidze
apartir 9 er diswar zis pre minwi? Eski
zot ti vreman anvi ki dimoun I tande sa
ki pe ganny anonse oubyen eski
Antoine Onezime ti ganny demande
pou les Seselwa al dormi pour zot pa
tann move nouvel?

3. Akoz eski, sa voyaz, se en ‘civil
servant’ ki bezwen vin lo televizyon
pou eksplik sa logmantasyon lapey
4.3%? Normalman pa minis ki vin dir
nou ki mannyer son bidze i ekstra-
ordiner e tou Seselwa pou benefisye?

Lepep pe demann bokou kestyon!

I kontan tit ek meday
Mr. Michel in vin en boug ki dezespere
pour tit ek meday. I menm pare pou
resevwar meday ki ganny aranze san ki i
merite. Lot zour in ganny en meday pour
tolerans ek demokrasi, e menm zour lakour
ti rann zizman le 3 Oktob pou montre i
plito en boug ki kontan vyolans ek diktatir.
An Liban son dalon Arab ti organiz en lot
pri e pov boug in fer en diskour ki limenm
i pa ti konnen ki i pe lir. Trofe ‘World Cup’
i pas Sesel e sa boug i tyonbo sa e lev anler
konmsi vreman in ranport sa lakoup! Nou
pe espere pou war li dan son rob Sanselye
Liniversite! Aret fer karikatir Zeneral!

En boubou byen fermal
Lakaz Mr. Ramkalawan in vin parey en
boubou byen fermal lo lekor serten dimoun
dan SPPF. Sak mouvman ki zot fer sa
boubou i grate parey en lagal. I resanble ni
dokter pa kapab vin ek en latizann pou tir
sa douler lo zot.

Pour ki sa batiman?
Zisteman, vi ki bann zafer batiman i
koman en poro lo zot, petet zot tya kapab
donn lepep detay lo sa gro batiman ki pe
fer Pointe Larue. Dir nou lekel son propri-
eter e lekel ki pe sponsor li silvouple.
Lepep tya byen kontan konnen osi lekel
lezot batiman ki bann manm SPPF pe kon-
stri. Apre tou se zot ki vreman enterese
avek kwa ki lekel pe fer.

Lipokrizi SPPF
En nouvo laform lipokrizi pe manifeste
son lekor parmi SPPF. Dan zot zournal e
dan zot diskour, zot swazir serten manm
SNP e zot dekri sa bann dimoun koman
bann bon dimoun onnet, senser e kapab.
Me selman se sa bann menm SPPF ki mal-
tret sa bann dimoun apre! Sa i form parti
zot stratezi ‘divide and rule’! Pa marse!

Pa apel zot SPPF!
Si ou anvi ganny problenm dan Lasanble,
ou bezwen senpleman apel bann MNA
rouz SPPF. Speaker in dir ki napa SPPF
dan Lasanble me Parti Lepep! Lekel ki tya
dir ki zot tya ofanse ganny apele par zot
vre non nesans?Kwa ki fer zot ofanse? Pa
zot menm zot ki SPPF! Bann Kameleon!

PAS PARTOU

L arzan pa ase pou pey okenn kon-
pansasyon letan sitwayen i ganny
abize par sa menm gouvernman ki’n

pret serman pou defann drwa tou dimoun anba
Konstitisyon. Levennman le 3 Oktob 2006,
detrwa mwan apre ki Mr. Michel ti pret ser-
man koman prezidan ti montre nou klerman ki
i en boug ki pa ti pran son langazman serye. I
ti menm felisit son
bann gard SSU e donn
zot promosyon pour sa
travay sal ki zot ti’n fer
devan Lasanble
Nasyonnal. E pourtan
i ti’n fek retournen
sorti rankontre Lepap
Benoit kot Vatikan.
Lakour in montre
finalman ki Mr.
Michel ek son bann
lapolis ti annan tor e in
ordonnen ki kon-
pansasyon i ganny
peye pour sa bann
aksyon sovaz sa zour.

Gouvernman ki Responsab
Lakour in fer kler ki se Gouvernman Mr.
James Michel ki responsab ansanm avek
lapolis pou bat bann dirizan ek siporter SNP
devan batiman Lasanble Nasyonnal letan zot
tya pe sinny en petisyon. Nou ava rapel ki zis
apre ki Ziz Reilly ti prezant son rapor e mon-
tre ki mannyer sa lafors SSU i en sel dezord
ranpli avek mansonz, Gouvernman ti aksepte
zot tor e dir ki zot pare pou negosye lo size
konpansasyon. Sa i montre nou ki si nou pa
ti’n met presyon pou ganny en tel lanket, napa

nanryen ki ti pou arive, e Gouvernman ti pou
kontinyen dir ki i annan rezon. Ou war ki
kalite Gouvernman nou annan isi Sesel?

Laviktwar pour drwa lekspresyon
Sa zizman lakour i en gran laviktwar pour lal-
iberte lekspresyon ek respe sitwayen dan nou
pei. I montre klerman ki dimoun i ganny drwa

rasanble dan lape pou sinny en petisyon san ki
lapolis i vin bat zot. Me i osi montre ki lapo-
lis napa drwa zis vin bat dimoun pour nan-
ryen ditou. Ziz Bernadin Renaud in fer sa
byen kler dan son zizman. Lapolis i la pou
defann sitwayen e non pa pou abiz zot. Donk
sa zizman i en lot pa enportan dan nou lalit
pour lademokrasi dan nou pei.

Sitwayen i annan plis proteksyon
Sa zizman i la devan lakour koman en standar
pour proteksyon sitwayen kont lapolis.
Demen si en sitwayen i ganny bate par lapo-

lis, sa zizman pou ganny servi koman en baz
pou donn konpansasyon. Sa i en lot fason pou
regard sa viktwar. I pa zis en kestyon bann
dirizan SNP, me i konsern tou dimoun ek zot
proteksyon.

Gouvernman i abiz resours leta
Zis akoz zot dominer e zot pa anvi donn
dimoun zot drwa, Gouvernman Mr. Michel in

gaspiy anviron 10milyon
roupi. Premyerman
lakantite ‘tear gas’,
aminisyon ek gard ki zot
ti servi le 3 Oktob
limenm, dapre kalkil in
kout pre R2 milyon. Pou
fer lanket anba Ziz
Reilly in kout preski 7
milyon e la avek kon-
pansasyon total pour tou
dimoun ki’n ariv pre
700,000 mil roupi, sa i
fer ki Mr. Michel in zis
gaspiy resours leta.
Sanmenm sa ki ou apel
en gouvernman pa serye.

SNP i debout ferm 
lo son prensip

SNP pou touzour rod drwa nou sitwayen.
Nou pa rod faver avek personn, me nou
debout pour sa ki byen e saki drwat. Nou kon-
sider li tre enportan ki domaz in ganny peye
atraver lakour e non pa atraver negosiasyon
avek biro Atorni Zeneral. SNP i fyer ki in met
en lot mark enportan dan listwar Sesel, an
partikilye enn ki ede avans prosesis
demokrasi ek drwa sitwayen dan nou pei.

Laviktwar le 3 Oktob

Nou Pou Touzour La Pour ZotSNP


